
Umhverfisráðherra, góðir gestir,
Við ætlum hér þrír starfsmenn umhverfisráðuneytisins að kynna þá vinnu sem farið hefur fram undir nafninu “Velferð til framtíðar” og þau rit sem liggja hér fyrir fjórða Umhverfisþingi. Ég ætla að ríða hér fyrstur á vaðið og segja nokkur inngangsorð um starf stjórnvalda að sjálfbærri þróun, en síðan munu aðrir kynna efni þeirra rita sem er að finna í möppunum ykkar, annars vegar Tölulegar vísbendingar 2005 og hins vegar drög að Megináherslum 2006-2009.

Ef við förum aðeins aftur í tímann, þá var grunnurinn að alþjóðlegu starfi að sjálfbærri þróun lagður á Heimsráðstefnunni um umhverfi og þróun í Ríó de Janeiro árið 1992. Þar voru m.a. samþykkt svokölluð Ríó-yfirlýsing, sem skýrir þá grundvallarhugsun sem felst í hugtakinu sjálfbær þróun og viðamikil framkvæmdaáætlun, sem hlaut nafnið Dagskrá 21. Á leiðtogafundi Sameinuðu þjóðanna um sjálfbæra þróun í Jóhannesarborg árið 2002 var síðan samþykkt ný áætlun um forgangsmál næsta áratugar eða svo, sem miðar jafnt að því að draga úr fátækt og efla velferð og að vernda umhverfið og þau grundvallargæði jarðar, sem allt okkar starf byggir í rauninni á.

Í samþykktunum frá Ríó og Jóhannesarborg eru ríki heims hvött til þess að gera eigin landsáætlanir varðandi sjálfbæra þróun. Íslensk stjórnvöld hófu vinnu í þessu skyni í kjölfar Ríó-ráðstefnunnar og fjallaði fyrsta Umhverfisþing árið 1997 um stefnumörkun sem hlaut nafnið Sjálfbær þróun í íslensku samfélagi – framkvæmdaáætlun til aldamóta. Þar var að finna mikinn fjölda af tillögum um aðgerðir, yfir 200 talsins. Nefnd sem gerði úttekt á stöðu áætlunarinnar komst á sínum tíma að þeirri niðurstöðu að miðað hefði í rétta átt, en nokkuð erfitt væri að meta raunverulegan árangur hennar. Þar kæmi tvennt til: Annars vegar væri erfitt að henda reiður á svo mörgum aðgerðum og misveigamiklum, en hins vegar vantaði tölulegar eða aðrar áþreifanlegar viðmiðanir til að mæla árangur, s.s. umhverfisvísitölur eða vísitölur um sjálfbæra þróun.

Reynt var að taka tillit til þessa í þeirri vinnu sem kom í kjölfarið. Eins og umhverfisráðherra kom inn á í upphafsræðu þingsins, þá var ramminn utan um núverandi stefnumörkun íslenskra stjórnvalda settur á Umhverfisþingi árið 2001 og síðan með samþykkt stefnumörkunarinnar “Velferð til framtíðar” skömmu fyrir heimsfund Sameinuðu þjóðanna um sjálfbæra þróun í Jóhannesarborg árið 2002. Sú stefnumörkun er byggð upp að meginefni á 17 markmiðum, sem sett eru til lengri tíma. Innan hvers markmiðs er síðan fjallað um leiðir að þeim, þar sem litið er til skemmri tíma, alls um 75 atriði. Loks voru í stefnumörkuninni settar fram tölulegar vísbendingar, sem eiga að varpa ljósi á hvernig miðar í átt að þessum markmiðum. Stefnumörkunin er hugsuð sem rammi utan um þetta starf til ársins 2020. Það er síðan verkefni Umhverfisþinga að líta reglulega yfir árangur sem náðst hefur, skoða stöðu mála eins og hún er hverju sinni og leggja línurnar um forgangsmál komandi ára.
* * *


Þau þrjú rit sem unnin voru fyrir þetta fjórða Umhverfisþing líta til baka, til nútíðar og til næstu framtíðar. Byrjum á fortíðinni. Í stefnumörkuninni frá 2002 var að finna “leiðir að markmiðum”, en þær aðgerðir og áherslur sem tíundaðar eru undir því heiti voru ekki tímasettar, þannig að ekki er auðvelt að meta nákvæmlega hvort allt sem nefnt er undir þessum liðum hefur komist til framkvæmda. Auk þess er erfitt að setja mælanleg markmið alls staðar, þannig að mat á árangri er oft huglægt. Engu að síður höfum við reynt að meta árangurinn, með því að skrifa stutta umfjöllun um hvað gert hefur verið í samræmi við þessar “leiðir að markmiðum”. Sú umfjöllun er ekki sett fram á prenti hér á þessu þingi, en er aðgengileg á heimasíðu umhverfisráðuneytisins, eins og nefnt var í tölvupósti til skráðra þinggesta fyrr í vikunni. Þetta skjal hefur heitið “Yfirlit yfir aðgerðir 2002-2005” og er gagnlegt yfirlit yfir ýmislegt af því sem gert hefur verið hin síðustu misseri í þeim málaflokkum sem hér eru til umfjöllunar, fyrir þá sem vilja kynna sér það.


Ef við snúum okkur þá að nútíðinni, þá má segja að fulltrúi hennar sé ritið Tölulegar vísbendingar 2005, þar sem er að finna um 60 vísa sem varpa ljósi á stöðu mála varðandi ástand umhverfisins, álag á náttúru og auðlindir og viðbrögð stjórnvalda, hvað varðar flest hinna 17 markmiða í stefnumörkuninni. Þessar tölulegu vísbendingar eru ætlaðar fyrst og fremst til fróðleiks, en ekki sem sérstakt efni til skoðanaskipta á þessu þingi. Það er þó langt í frá að rit af þessu tagi eigi ekki að vera tilefni umræðna og jafnvel gagnrýni. Það er ekki auðvelt að mæla stöðu sjálfbærrar þróunar í gröfum, hversu mörg sem þau eru og vel gerð og það kann vissulega að orka tvímælis hvaða atriði eru tínd til sögunnar og hvernig staðreyndir og tölur eru settar fram. Allar ábendingar um slíkt eru vel þegnar. Við stefnum að því að birta slík rit áfram, þar sem við teljum það ákaflega mikilvægt að setja fram slíkan fróðleik sem grunn fyrir upplýsta umræðu. Við stefnum að því að uppfæra mörg af þeim gröfum sem hér er að finna á komandi þingum, svo það sjáist hvort þokist í rétta átt eða ekki. Það verður þó líka reynt að finna betri vísa. Við erum sérstaklega meðvituð um að flestir vísanna hér endurspegla ástand umhverfisins á tilteknum sviðum, en okkur vantar vísa sem tengja umhverfismálin við efnahagslega og félagslega þróun. Við hyggjumst líka fylgjast með þróun vísa um umhverfismál og sjálfbæra þróun á alþjóðavettvangi og reyna að birta framvegis bæði vísa sem hvað mest eru notaðir í alþjóðlegum samanburði og eins þá sem endurspegla það sem mætti kalla sér-íslenskar aðstæður eða áherslumál.
Þá er komið að framtíðinni, en fulltrúi hennar er prentað skjal, sem ber titilinn: “Velferð til framtíðar - Megináherslur 2006-2009”. Hér er um drög að ræða, sem eru hugsuð sem grunnur að umræðum undir sérstökum dagskrárlið á morgun. Auk þess er óskað eftir hugmyndum frá aðilum utan og innan stjórnkerfisins eftir þingið en fyrir 15. janúar. Stjórnvöld geta þá nýtt sér þær umræður og athugasemdir sem kunna að berast til að bæta við stefnumörkunina áður en hún verður tekin fyrir í ríkisstjórn. Í þessum Megináherslum hefur ekki verið hróflað við langtímamarkmiðunum sautján sem settu voru fram 2002, heldur hafa verið sett inn ákvæði um áhersluverkefni til að vinna að innan þessarra markmiða á næstu árum. 

Megináherslurnar sem hér eru settar fram eru ekki margar, rúmlega 40 talsins og stuttorðar. Stefnumörkun um sjálfbæra þróun nær yfir flest svið umhverfismála og auðlindanýtingar og jafnvel fleiri málaflokka og það er hætt við að ítarleg aðgerðaáætlun um öll þau mál yrði langur bálkur. Slík áætlun getur orðið þung í vöfum. Þá ber að hafa í huga að þessar megináherslur eru ekki lagalega bindandi og eiga að gilda fram á nýtt kjörtímabil. Það gæti því hugsanlega orkað tvímælis að gera of viðamikla og ítarlega aðgerðaáætlun undir þessum hatti. Hins vegar getur svona yfirlit yfir megináherslur gefið mönnum góða yfirsýn yfir þau skref sem stjórnvöld telja brýnust hverju sinni til að nálgast þessi 17 markmið og gert það auðveldara að veita stjórnvöldum aðhald. 
Þetta yfirlit yfir megináherslur - ásamt markmiðunum sjálfum og hinum tölulegu vísbendingum – á að vera grundvöllur fyrir upplýstri og efnislegri umræðu um sjálfbæra þróun á Íslandi og stefnu stjórnvalda þar að lútandi. Á Umhverfisþingi að fjórum árum liðnum eigum við að geta skoðað hvernig hefur verið unnið að megináherslum sem settar voru fram fyrir tímabilið 2006-2009 og hvernig ástand mála endurspeglast í tölulegum vísbendingum. Hugtakið “sjálfbær þróun” er í hugum margra býsna víðtækt og jafnvel þokukennt. Stefnumörkun á grunni sjálfbærrar þróunar má ekki vera þokukennd, heldur þarf hún að vera áþreifanleg og sett fram á eins skýran og auðskiljanlegan hátt og unnt er. 
* * *

Þó að það sé umhverfisráðherra sem boðar til Umhverfisþings hverju sinni og umhverfisráðuneytið sem hafi forystu í þeirri vinnu sem fram fer innan stjórnarráðsins um sjálfbæra þróun, þá kemur ráðuneytið ekki eitt að því verki. Starfandi er samráðsnefnd átta ráðuneyta um sjálfbæra þróun, sem bar ábyrgð á gerð Velferðar til framtíðar á sínum tíma og einnig á þeim drögum að Megináherslum 2006-2009, sem hér eru lögð fram til umræðu. Í þeirri nefnd eiga sæti fulltrúar frá forsætisráðuneyti, fjármálaráðuneyti, iðnaðarráðuneyti, landbúnaðarráðuneyti, samgönguráðuneyti, sjávarútvegsráðuneyti og utanríkisráðuneyti, auk umhverfisráðuneytisins. Nefndin og fjölmargar stofnanir bæði umhverfisráðuneytisins og annarra ráðuneyta aðstoðuðu við öflun upplýsinga í ritið um Tölulegar vísbendingar. Það hafa því margir lagt hönd á plóg í þeirri vinnu sem hér er kynnt. 

Ég læt þá þessarri kynningu lokið og samstarfsmenn mínir í ráðuneytinu kynna núna betur efni fyrst hinna Tölulegu vísbendinga og svo Megináherslurnar 2006-2009.
